Tuesday, July 06, 2004

From RFE/RL's Language Services:  
 Tajik President Meets With Aga Khan
From RFE/RL's Tajik Service. In Tajik. 

http://rfe.ozodi.org/news/2004/07/06.html#1820ed8d-f5c9-4e3b-b969-bc6bf39fc1ad
http://rfe.ozodi.org/news/2004/07/05.html#61e64873-1121-4fa7-bdd7-b9fcd0cbd5d7
-----Original Message-----
 
Our other correspondent in Tajikistan, has been travelling with His Highness and the Tajik President to Darvaz, to participate in the opening ceremony of a bridge in Panj River, connecting Tajikistan and Afghanistan. The ceremony has taken place today.  The bridge has been partly built by Agha Khan Foundation's investment. 


We are sending you link to the report. 

http://rfe.ozodi.org/news/2004/07/06.html#1820ed8d-f5c9-4e3b-b969-bc6bf39fc1ad 

regards. 
Tajik Service, 
RFE/RL

 Хабарҳо
	Боздиди Оғохони IV аз Тоҷикистон
Ифтитоҳи нахустин бонки сармоягузории хурд дар Душанбе, ниҳодани нахустин хишти бинои донишгоҳи Осиёи Марказӣ дар Хоруғ ва ширкат дар маросими бозшавии пул бар фарози рӯдхонаи Панҷ аз аҳдофи аслии сафари чаҳоррӯзаи Шоҳкарим-Ал-Ҳусайнӣ Оғохони IV пешвои исмоилиёни ҷаҳон ба Тоҷикистон аст. 
Шоҳкарим Оғохони IV рӯзи душанбе бо Эмомалӣ Раҳмонов - раиси ҷумҳурии ин кишвар мулоқот кард. Вай ҳамкории ҳукумати Тоҷикистон ва Бунёди рушди Оғохонро дар самти иқтисодӣ муфид ва мусбат арзёбӣ карда, гуфт, умедвор аст, ифтитоҳи нахустин бонки сармоягузории хурд дар Душанбе бо сарпарастии Бунёди рушди Оғохон раванди ҳамкориҳоро дар оянда тавсиа хоҳад дод. 
Шоҳзода Оғохон гуфт, ки бонки мазкур бо маблағи 3 миллион доллари амрикоӣ ба фаъолият оғоз хоҳад кард: "Дар қадами аввал афроде соҳиби вомҳои ин бонк хоҳанд шуд, ки аз табақаи нодор ва камбизоати ҷомиа буда, аз бонкҳои тиҷоратӣ наметавонанд, кӯмаки молӣ ва қарз дарёфт кунанд. Яъне мо шароитро барои фермерҳо ва ё нафароне, ки дар бахши кишоварзӣ машғулият дошта, ҷиҳати равнақи фаъолият аз бонкҳои дигар қарз гирифта натавонистаанд, фароҳам хоҳем кард." 
Шоҳзода Оғохон гуфт, ки фаъолияти нахустин бонки сармоягузории хурд дар доираи маблағи пешбинишуда маҳдуд намешавад ва агар талабот ба қарзҳои бонк зиёд шавад, маблағгузорӣ низ афзуда хоҳад шуд. 
Бунёди Рушди Оғохон, яке аз созмонҳои байналмилалии моливияст, ки дар татбиқи чандин барномаҳои иқтисодӣ ва ислоҳоти низоми маорифи ҳукумати Тоҷикистон ширкат дорад. Бунёди Оғохон махсусан ба аҳолии вилояти Бадахшони Тоҷикистон ки умдатан аз пайравони мазҳаби исмоилия мебошанд, кӯмакҳои башарӣ ва ҳамчунин қарзҳои камфоиз дода, дар бунёди муассисоти таълимӣ ва бо компютер таъмин кардани ин муассисот мадад расонидааст. 
Бо кӯмаки Бунёди Оғохон бархе аз навоҳӣ дар манотиқи шарқи Тоҷикистон бо тухмии анвои нави гандум ва картошка таъмин мешаванд. Аммо дар доираи барномаи сафари худ ба Тоҷикистон Шоҳкарим- Ал-Ҳусайнӣ Оғохони IV ҳамроҳ бо Эмомалӣ Раҳмонов - раиси ҷумҳури Тоҷикистон ва Неъматуллои Шоҳронӣ - муовини раиси давлати интиқолии Афғонистон, ки баъд аз зӯҳри имрӯз вориди Душанбе шуд, дар маросими ифтитоҳи дуввумин пул дар фарози рӯдхонаи Панҷ иштирок хоҳад кард. Як қисми масрафоти сохтмони пули мазкурро Бунёди Рушди Оғохон ба ӯҳда дорад ва ин пул Бадахшони Тоҷикистонро бо Бадахшони Афғонистон васл хоҳад кард. 
Абдуқайюми Қайюмзод аз шаҳри Душанбе



	Дар артиши Тоҷикистон намозгузорӣ бидуни иҷоза манъ мешавад
Бино ба иттилоъи дастгоҳи раёсати ҷумҳурии Тоҷикистон, ҳукумати ин кишвар тарҳи қонуни мақоми хидматчии ҳарбиро омода кардааст, ки тибқи он дар артиши ин кишвар барои сарбозон ва афсарон дар анҷоми маросимоти динӣ маҳдудиятҳо ҷорӣ карда хоҳад шуд. Як манбаъ дар шӯъбаи мудофиа ва тартиботи ҳуқуқии дастгоҳи раёсати ҷумҳурии Тоҷикистон ва яке аз муаллифони тарҳи мазкур ба Радиои Озодӣ гуфт, Тоҷикистон худро давлати дунявӣ эълон кардааст ва лоиҳаи қонуни мазкур дар ҳамин замина ва ҳамчунин бо назардошти меъёрҳои байналмилалӣ таҳия шудааст: "Вақте як сарбоз мехоҳад, ягон маросими динӣ гузаронад, вай ба унвони фармондеҳи худ гузориш менависад, фармондеҳ онро месанҷад ва сипас ба унвони вазорат нома менависад, ки дар қисми низомии ман ҳамин гуна дархост ҳаст ва он мақсади иғвогарӣ надошта бошад, пас ягон кас аз вазорат, ё идора ба он монеъ намешавад." 
Ин манбаъ ҳамчунин гуфт, бар асоси муқаррароти ин қонун ҳар низомӣ дар артиш, ки мехоҳад, фароизи мазҳабиро иҷро кунад, яъне намоз бигузорад ва ё рӯза бидорад, муваззаф аст, мувофақаи сардори қисми низомиро ҳосил кунад ва бидуни ризоияти роҳбарият, вай ҳуқуқи анҷоми чунин маросимоти диниро надорад. 
Дар тарҳи қонун ҳамчунин пешбинӣ мешавад, ки дар сурати ташкил ва баргузории чорабинии динӣ дар ҳудуди қисми низомӣ, низомиён маблағи онро худ дарёфт ва пардохт хоҳанд кард ва ин ҳам бо рухсати бевоситаи вазири дифои Тоҷикистон амалӣ хоҳад шуд. Намояндаи дастгоҳи раёсати ҷумҳури Тоҷикистон гуфт, тарҳи қонуни мазкур бо ҳама вазоратҳо ва кумитаҳои зиддахли ҳукумат ҳамоҳанг шуда, ба мухолифат мувоҷеҳ нашудааст. 
Аммо Ғолиб Ғоибов - раиси Кумитаи дини назди ҳукумати Тоҷикистон гуфт, тайи беш аз панҷ моҳи ахир, ки вай ба ин вазифа таъйин шудааст, аз таҳияи як чунин қонун иттилоъ надорад. Оқои Ғоибов гуфт, бар асоси Қонун дар бораи озодиҳои виҷдон сарбоз низ аз ҳақи риояти расму ойини мазҳабӣ бархурдор аст. 
Намояндаи шӯъбаи мудофиа ва тартиботи ҳуқуқии дастгоҳи раёсати ҷумҳурии Тоҷикистон гуфт, тарҳи қонуни мақоми хидматчии ҳарбӣ дар баррасии парлумони кишвар қарор дорад ва то кадом андоза такмил ва таҷдид шудани он ба намояндагони маҷлис вобаста аст.



	Ифтитоҳи пули нави иртиботӣ миёни Тоҷикистон ва Афғонистон
Дуввумин пули иртиботӣ бар фарози рӯдхонаи Ому, воқеъ дар ноҳияи Дарвози Бадахшон рӯзи сешанбе, 6 июл бо ҳузури Эмомалӣ Раҳмонов - раиси ҷумҳури Тоҷикистон, Неъматуллоҳи Шаҳронӣ - муовини раиси давлати интиқолии Афғонистон ва Шоҳ Карим-Ал-Ҳусайнӣ Оғохони IV мавриди баҳрбардорӣ қарор гирифт. 
Эмомалӣ Раҳмонов, ки дар маросими ифтитоҳи ин пул, дар ҷамъи сокинони ду соҳили рӯдхонаи Ому сухан мекард, баҳрбардорӣ аз ин гузаргоҳи марзиро орзуи деринаи сокинони минтақаи Бадахшони Тоҷикистон ва Афғонистон унвон кард. 
Ӯ ифтитоҳи силсилапулҳо аз болои рӯдхонаи Омуро дар раванди ҳамгироии Тоҷикистон бо кишварҳои минтақа ва густариши иртиботи иқтисодӣ муҳим хонд ва афзуд: «Афғонистон минбаъд дарвозаи рафтуомади мардуми ҳамзабону ҳамфарҳанги ду соҳили рӯди Панҷ гардида, ба густариши робитаҳои иқтисодӣ, фарҳангӣ ва тиҷоратии ду кишвари дӯст ва ҳамсоя мусоидат хоҳад намуд. Ин купрӯкро воқеан "купрӯки дӯстӣ" номидан равост, зеро он марзҳои Бадахшони Тоҷикистон ва Бадахшони Афғонистонро бо ҳам мепайвандад." 
Эмомалӣ Раҳмонов ҳамчунин гуфт, бар асари қазоёи таърих, ин ду мардуми ҳамзабон, ҳамтаърих ва ҳамфарҳанг дар тӯли 80 соли гузашта аз ҳам ҷудо афтода, аз ратфуомади биломонеа маҳрум буданд. Ба гуфтаи раиси ҷумҳури Тоҷикистон, қарор аст ба изофаи ду пули мавҷуд, боз чаҳор пули иртиботӣ миёни Тоҷикистон ва Афғонистон бар фарози рӯдхонаи Ому сохта шавад. Вай эълон кард, аз чаҳоршанбе, 7 июл эҳдоси саввумин пул аз ин силсила дар ноҳияи Ишкошими Бадахшон оғоз хоҳад шуд. 
Неъматуллоҳи Шаҳронӣ - муовини раиси давлати интиқолии Афғонистон зимни ташшаккур аз кӯмакҳои Тоҷикистон ва Бунёди Оғохон дар амри бозсозии Афғонистон, хостори мусоидати бештари онҳо ҷиҳати сохти роҳҳои автомобилгард, макотиб ва мухобироти минтақаи дурдаст ва маҳруми Бадахшони Афғонистон шуд. 
Шоҳкарим-Ал-Ҳусайнӣ Оғохони IV пешвои исмоилиёни ҷаҳон низ гуфт, ин силсилапулҳо барои беҳтар шудани сатҳи зиндагии мардуми ду тарафи соҳили Ому хидмат хоҳад кард ва бар идомаи кӯмакҳои худ ҷиҳати ба ҳам наздик кардани ин ҷомеаҳо таъкид намуд. 
Гуфтанист, дуввумин пули иртиботӣ миёни Тоҷикистон ва Афғонистон бар фарози рӯди Ому бо тӯли 126 метр ва тавоноии бардошти 25 тонна бор таввасути 400 ҳазор доллар сармоягузории Сандуқи Оғохон бунёд шудааст. 
Раҳматкарими Давлат аз ноҳияи Дарвоз

